
 რეზონანსი
 მალე რამდენიმე ათასი ადამიანი სამსახურის გარეშე დარჩება (რეზონანსი)

 უკვე ცნობილია რომ 5 სამინისტროს გაერთიანების შედეგად 1 221 ადამიანს შეამცირებენ. 15027 მოხელიდან მუშაობას 13806 გააგრძელებს. ყველაზე მასშტაბური შემცირება კულტურისა და სპორტის სამინისტროში იგეგმება, სადაც 8 325 დასაქმებულიდან 7 044 დარჩება. კადრების შემცირების პროცესი უკვე დაწყებულია ადგილობრივი თვითმმართველობის ერთეულებშიც.

მიშა ექსტრადიციის ზღვარზე (რეზონანსი)
ავტ. ეკატერინე ბასილაია

მიხეილ სააკაშვილის ექსტრადირების საკითხის განსახილველად საქართველოს მთავარი პროკურორის მოადგილე კიევში ჩავიდა, თუმცა საიდუმლოდ რჩება, რა გარიგება შედგა ორ ქვეყანას შორის და არის თუ არა უკვე გადაწყვეტილი, რომ ექსპრეზიდენტი კიევმა თბილისს გადმოსცეს. მიხეილ სააკაშვილს ეჭვი არ ეპარება, რომ ეს შეხვედრა სწორედ მის თბილისში ექსტრადირებას შეეხებოდა და აცხადებს, რომ ეს არის რუსეთის სასარგებლოდ ორი ოლიგარქიული რეჟიმის გაერთიანება მის წინააღმდეგ.
„საქართველოს პოლიტიკის ინსტიტუტის" დამფუძნებელ კორნელი კაკაჩიას თქმით, ერთია, რაზე მოილაპარაკეს კიევში და მეორეა, რამდენად განხორციელებადია სააკაშვილის თბილისში ექსტრადირება. მისი თქმით, შესაძლოა, ემოციურად "ოცნების" ხელისუფლებას აწყობდეს ექსპრეზიდენტის ციხეში ჩასმა, მაგრამ გრძელვადიან პერსპექტივაში ეს საუკეთესო სცენარი არ არის, რადგან სააკაშვილის ციხეში ყოფნა მისი არა მარტო უშუალო მომხრეების კონსოლიდაციას შეუწყობს ხელს, არამედ შეიძლება, ქუჩაში სააკაშვილის მიმართ ნეიტრალურად განწყობილი ხალხიც კი გამოიყვანოს და ეს პოლიტიკური პროცესების კიდევ უფრო რადიკალიზაციას გამოიწვევს.

"თუ სააკაშვილს თბილისში საპყრობილეში ჩასვამენ, ამან შეიძლება, სრულიად საპირისპირო ეფექტი გამოიწვიოს და სულ სხვა მუხტი შესძინოს ქართულ პოლიტიკურ დაპირისპირებას. ასევე შესაძლოა, კიდევ უფრო გაიზარდოს საერთაშორისო ორგანიზაციებისა და სხვა რაღაცებისგან წნეხი. სააკაშვილის ექსტრადირების სცენარი ფაქტია, რომ საჩუქარი არ არის. უკრაინული მხარის გარდა, ყველა ცდილობს, პროცესი გაწელოს. თავად სააკაშვილიც ცდილობს, დრო მოიგოს, რომ ამასობაში რაღაც შეიცვალოს. ასევეა საქართველოს ხელისუფლებაც, რომელიც ზედმეტად არ დებს თავს, ექსტრადირება მოხდეს. სააკაშვილის ყოფნა საქართველოში ისეთია, როგორც ნელი მოქმედების ბომბის ქონა - კაციშვილმა არ იცის, რას გამოიწვევს," - ამბობს კაკაჩია.
ნოდია: პოროშენკოს ურჩევნია, სააკაშვილმა თავად დატოვოს ქვეყანა - ექსტრადიციაზე საუბარი შეიძლება, მუქარა იყოს (რეზონანსი)
ავტ. ეკატერინე ბასილაია

 ინტერვიუ გია ნოდიასთან

"უკრაინის ხელისუფლების გათვლაა, რომ საქართველოში ექსტრადიციის მუქარით აიძულონ სააკაშვილი, დატოვოს უკრაინა და წავიდეს სადმე, ევროპასა და ამერიკაში..." - ამბობს „რეზონანსთან“ საუბრისას  მშვიდობის, დემოკრატიისა და განვითარების კავკასიური ინსტიტუტის თავმჯდომარე გია ნოდია, რომელიც თვლის რომ თუკი სააკაშვილის  ექსტრადირება მაინც განხორციელდა  ეს არ იქნება კარგი არც უკრაინის და არც საქართველოს რეპუტაციისთვის. ნოდიას სიტყვებით, ამ ნაბიჯს სულ მცირე, მოჰყვება ნეგატიური განცხადებები, არა მხოლოდ, ევროპარლამენტარების მხრიდან, არამედ აშშ-ის სახელმწიფო დეპარტამენტისგან და კონგრესმენებისგან.

გია ნოდია:  „საქართველოს ხელისუფლება პარადოქსულ სიტუაციაშია. მას, რა თქმა უნდა, არ სურს სააკაშვილის ექსტრადიცია, მაგრამ არ შეუძლია ამის ხმამაღლა თქმა, რადგან მთელი მათი ე. წ. სამართლიანობის აღდგენის პროცესი მიმართულია იმისკენ, რომ წინა რეჟიმის ხელმძღვანელები უნდა დაისაჯონ და მით უმეტეს, პირველ რიგში, სააკაშვილი, როგორც რეჟიმის ხელმძღვანელი. ამიტომ მათ არ შეუძლიათ აღიარება, რომ სააკაშვილის ექსტრადირება არ უნდათ. შესაბამისად, უნდა შექმნან ეს შთაბეჭდილება, ყველანაირი იურიდიული ნაბიჯი გადადგეს იმის წარმოსაჩენად, რომ ცდილობენ სააკაშვილის ექსტრადირებას და რომ ამისთვის ემზადებიან“.
რუსთავში "სტამბოლის ბაზრის" მეწილე, გენერალი და "ნაცმოძრაობის" ექსდეპუტატი მოკლეს (რეზონანსი)
ავტ. ნინო ქეთელაური
რუსთავში, ე.წ. სტამბოლის ბაზრობის ერთ-ერთი მეწილე, გადამდგარი ბრიგადის გენერალი სამსონ ქუთათელაძე მოკლეს. თვითმხილველების თქმით, იგი შპს "ერთობის" ტერიტორიაზე, სამუშაო კაბინეტში დაცვის თანამშრომელმა იპოვა. გარდაცვლილს ჭრილობა ცეცხლსასროლი იარაღით  ჰქონდა მიყენებული.

53 წლის ქუთათელაძე "ნაციონალური მოძრაობის"  წევრი იყო. მან პარტია 2012 წელს დატოვა. 1991 წლიდან საქართველოს შეიარაღებულ ძალებში სხვადასხვა თანამდებობაზე მსახურობდა. 2001 წლამდე საჩხერის ბატალიონში, 2001 წლიდან ეროვნული გვარდიის შემადგენლობაში ირიცხებოდა, 2004-2006 წლებში კი ეროვნული გვარდიის სარდალი გახლდათ (სამსონ ქუთათელაძე იყო საჩხერის ბატალიონის ყოფილი მეთაურის, ბესო ქუთათელაძის ძმა. ბესო ქუთათელაძე 90-იანებში გორში მოკლეს).სამსონ (სოსო) ქუთათელაძე 2008 წლიდან საქართველოს პარლამენტის წევრი და თავდაცვისა და უშიშროების კომიტეტის თავმჯდომარის მოადგილე იყო.

შსს-მ საქმე სისხლის სამართლის108-ე (განზრახ მკვლელობა) და 236-ე (ცეცხლსასროლი იარაღის უკანონო შეძენა-შენახვა) მუხლებით აღძრა.

 გავრცელებული ცნობით, ე. წ. სტამბოლის ბაზრობის განახლება 2016 წლის დეკემბერში მოხდა. ბაზარი დავის საგანი 2009 წლიდან გახდა. მისი ყოფილი მფლობელები წილების  იძულებით წართმევასა და ზეწოლაში ქვემო ქართლის ყოფილ გუბერნატორს დავით კირკიტაძეს ადანაშაულებდნენ. მათივე თქმით, ვინც წილები საკუთარი ნებით არ დათმო, პროკურატურის დახმარებით სისხლის სამართლის საქმეები "შეუთითხნეს" და ციხეში ჩასვეს. მოგვიანებით კი, ისევ წილების დათმობის ხარჯზე, საპროცესო გარიგების საფუძველზე გაათავისუფლეს.

თავად დავით კირკიტაძე ბრალდებას კატეგორიულად უარყოფდა და ამბობდა, რომ მის წინააღმდეგ ბინძური კამპანიის აგორებას ცდილობენ.

იგორ კვესელავა: "სამწუხაროდ, ნეპოტიზმი ახლა უფრო მეტია, ვიდრე წინა ხელისუფლების დროს იყო" (რეზონანსი)
ავტ. ნინო ქეთელაური

 ინტერვიუ იგორ კვესელავასთან

„სამწუხაროდ, ჩვენში ნეპოტიზმი ახლა უფრო მეტია, ვიდრე ეს წინა ხელისუფლების დროს იყო. დღეს თუ ვინმე ნათესავი და ახლობელი არ გყავს, რაც არ უნდა პროფესიონალი იყო, თანამდებობაზე ვერ ინიშნები," - ამბობს პოლიტოლოგი, მეცნიერ-ექსპერტთა საბჭოს თავმჯდომარე იგორ კვესელავა.
მისი შეფასებით, მერიიდან კადრები უნდა გათავისუფლდნენ და მხოლოდ გამჭვირვალე კონკურსების გზით გამარჯებულმა ადამიანებმა უნდა მიიღონ ახალ კონკურსში მონაწილეობა.

იგორ კვესელავა: არჩევნებამდე ვამბობდი, რომ კალაძე არის დამოუკიდებელი სახელმწიფო მოღვაწე, რომელიც პოლიტიკას სხვების დაუკითხავად გაატარებს-მეთქი და ახლა მიმიდინარე რეორგანიზაცია სწორედ ამის შედეგია. მიმაჩნია, რომ მერია გაბერილი შტატებით, უამრვი კომისიითა და საბჭოებით აუცილებლად მოითხოვდა გარდაქმნას; უნდა გაერთიანდეს სამსახურები. თუ სამინისტროების გაერთინება შეიძლება, იგივე რატომ არ უნდა მოხდეს დედაქალაქის მთავრობაში?! ამის შედეგს ძალიან მალე დავინახავთ.

 კვესელავა თვლის, რომ მიხეილ სააკაშვილმა აქტუალობა დაკარგა და მისით ყველა დაიღალა, როგორც საქართველო, ასევე მთელი მსოფლიო.

  რესპოდენტი საუბრობს ნარკოპოლიტიკის ლიბერალიზაციაზეც. მისი აზრით, ეს თემა „ შემოგდებულია“ .
„ჩვენ ვართ განვითრებადი ქვეყანა და ასე ხელაღებით არ შეიძლება ლიბერალიზაცია, ეს უნდა იყოს ერთ-ერთი ეტაპი, იქამდე კი სხვა ეტაპები უნდა გავიაროთ. ამან შეიძლება, ძალიან ცუდი შედეგი მოგვიტანოს და ნარკოდამოკიდებულთა რაოდენობა გაზარდოს“-ამბობს იგორ კვესელავა.
"ბიტფურის" მიერ დახარჯული ელექტროენერგიის ოდენობა კატასტროფულად დიდია (რეზონანსი)

ავტ. მარი ჩიტაია

კომპანია "ბიტფურმა" მთელი წლის განმავლობაში გადახდილი ელექტროენერგიის შესახებ ინფორმაცია გაასაჯაროვა და გაირკვა, რომ ბიტკოინის "დამამზადებელი" ორგანიზაცია იმაზე მეტ დენს ხარჯავს, ვიდრე მთელი კახეთი და ორჯერ მეტს, ვიდრე "საქართველოს რკინიგზა". არადა, კრიპტოვალუტის დატა ცენტრებში სულ რაღაც 180 ადამიანია დასაქმებული და მწარმოებლური თვალსაზრისით ეს მიმართულება ქვეყნისთვის არაფრის მომტანია, ენერგომოხმარების მხრივ კი დანახარჯი უზარმაზარია.

ცნობილი გახდა, რომ "ბიტფური ჯგუფმა" 2017 წლის ნოემბერში 28 516 620 კვტ/სთ ელექტროენერგია მოიხმარა, დეკემბერში კი - 27 017 100 კვტ/სთ. ეს თითქმის ორჯერ მეტია "საქართველოს რკინიგზის" მიერ თვეში საშუალოდ მოხმარებულ ელექტროენერგიასთან შედარებით. "საქართველოს რკინიგზას" თვეში 13-15 მლნ კვტ/სთ ელექტროენერგია სჭირდება. ამ დროს რკინიგზაში რამდენიმე ათასი ადამიანია დასაქმებული, "ბიტფურში" კი - მხოლოდ 180.

საბოლოოდ დადასტურდა ისიც, რომ კომპანია დენს გარკვეული შეღავათით მოიხმარს, რადგან არ იხდის ტარიფის შემადგენელ დამატებული ღირებულების გადასახადს, რაც 1 კილოვატზე 2.46 თეთრს შეადგენს. "კომერსანტის" ინფორმაციით, ასეთი უპირატესობა მას "თავისუფალი ეკონომიკური ზონის" სტატუსის გამო მიენიჭა. კერძოდ, როგორც ცნობილი გახდა, 1 კვტ/სთ ელექტროენერგიაში "ბიტფური" 13.65 თეთრს იხდის, ტარიფის გაზრდამდე კი ის კილოვატზე 12.3 თეთრს იხდიდა.

საპარლამენტო ოპოზიცია "ბიტფურისთვის" დენის გადასახადის შეღავათის დაწესებას საკმაოდ მწვავედ გამოეხმაურა. პარლამენტარი აკაკი ბობოხიძე აცხადებს, რომ ორგანიზაციის მიერ მხოლოდ დეკემბერში დახარჯული ელექტროენერგიის რაოდენობა არის იმაზე მეტი, რაც ანალოგიურ პერიოდში დახარჯა მთელმა კახეთის რეგიონმა.

კომპანია "ბიტფურმა" გამოაქვეყნა დენის ტარიფები, რომლითაც ის სარგებლობდა წლების განმავლობაში. აღმოჩნდა, რომ დენის გადასახადი 2016 წელს შეადგენდა 16,8 თეთრს, 2017 წელს - 12.3 თეთრს, ხოლო 2018 წლიდან ტარიფი იქნება 13.6 თეთრი. ჩვენ შეგვიძლია შევადაროთ, ანალოგიურ პერიოდში თუ რას იხდიდა საქართველოს მოსახლეობა დენში. ყველაზე გაჭირვებული ფენა საქართველოში, რომელიც არ ხარჯავს 100 კილოვატზე მეტს, ანუ ერთი ნათურის მეტი არ აქვს ჩართული, იხდის 14.5 თეთრს, მოსახლეობა, რომელიც ხარჯავს 100-დან 300 კილოვატამდე, იხდის 18,5 თეთრს, ხოლო დარჩენილი მოსახლეობა, ვინც 300 კილოვატზე მეტს მოიხმარს, იხდის 23 თეთრს.

„რა განსაკუთრებული საჭიროება დაინახა ხელისუფლებამ, რომ კომპანიას მიანიჭა განსაკუთრებული თავისუფალი ეკონომიკური ზონის სტატუსი და რატომ არ აკეთებს იმავეს უფრო სტრატეგიული, მსხვილი და ქვეყნისთვის უფრო საჭირო ობიექტების მიმართ? რატომ არის, რომ საქართველოს ხელისუფლება არათუ არ ათავისუფლებს გადასახადებისგან ქართულ ბიზნესს, არამედ დაბლაც არ უწევს გადასახადს?" - კითხვას სვამს ბობოხიძე.
პოლიტიკოსთა საპასუხოდ საქართველოს ენერგეტიკისა და წყალმომარაგების მარეგულირებელი ეროვნული კომისია განმარტავს, რომ ტარიფებს ადგენს ძაბვის საფეხურების (მაღალი, საშუალო და დაბალი ძაბვა) მიხედვით და იგი ძაბვის შესაბამისი საფეხურის ყველა მომხმარებლისათვის, მიუხედავად მათი საქმიანობის შინაარსისა, ერთიანია.

თბილისი სიძვირის მიხედვით რეგიონის ლიდერი გახდა (რეზონანსი)

ავტ. მარი ჩიტაია

ფასების დონით თბილისი რეგიონში აშკარად ყველაზე ძვირი ქალაქია. პროდუქტის სიძვირით თუ მომსახურების ტარიფებით, მათ შორის კომუნალური გადასახადების სიდიდითა და უძრავი ქონების ღირებულებით, ჩვენი დედაქალაქი პირველობას არ თმობს.

სხვა ქვეყნების დედაქალაქებს თუ შევადარებთ, თბილისი უდავოდ ლიდერია, იშვიათი გამონაკლისის გარდა. საწვავის ფასით რეგიონში მხოლოდ სომხეთი გვისწრებს, ისიც - უმნიშვნელოდ, მაგრამ იქ გაცილებით ნაკლები ღირს თამბაქო, რაც ჩვენთან ყველაზე ძვირია. საქართველო გამოირჩევა კომუნალური გადასახადების სიდიდითაც, ხოლო სასტუმრო თუ სარესტორნო სფეროში მომსახურების ფასი აღემატება ევროპის ზოგიერთ კურორტზე დადგენილ ტარიფებსაც კი, მიუხედავად იმისა, რომ მომსახურების ხარისხი გაცილებით დაბალია.

ფასების დონით თბილისი გამოირჩევა არა მხოლოდ იმიტომ, რომ ყველაზე მიმზიდველია, არაადეკვატურად ძვირია იგი წარმოებული პროდუქტის ხარისხისა და მომსახურების დონესთან შედარებითაც.

სტატისტიკოსი სოსო არჩვაძე განმარტავს, რომ სიძვირით თბილისი უსწრებს ევროპის რამდენიმე ქვეყანასაც, მიუხედავად იმისა, რომ ცხოვრების დონით ჩვენი რეგიონის ქალაქებს უახლოვდება.

„დიდი ხნის განმავლობაში ბაქო ითვლებოდა ძვირ ქალაქად, მაგრამ დროთა განმავლობაში, მანათის დევალვაციის გამო, ფასების დონე იქ რამდენადმე შემცირდა და ჩვენ უნებლიეთ აღმოვჩნდით ლიდერ პოზიციაზე. თბილისს ჩვენი რეგიონის ქალაქებთან კიდევ ერთი რამ აერთიანებს: პოსტსაბჭოთა სივრცისთვის დამახასიათებელია დედაქალაქების ჰიპერტროფიული როლი ქვეყნის ცხოვრებაში. მაგალითად, აზერბაიჯანის სამრეწველო პოტენციალის თითქმის 70% ბაქოზე მოდის, ხოლო თბილისზე - ჩვენი ქვეყნის პოტენციალის 52%.სიძვირე არ იქნებოდა პრობლემა მოსახლეობისთვის, შემოსავალი რომ ჰქონოდა. შვეიცარიაში მსოფლიოში ერთ-ერთი მაღალი ფასებია, მაგრამ ცხოვრების დონე განსაზღვრას იმას, რომ მსყიდველუნარიანობაც ძალიან მაღალია. ადამიანებს უნდა მივცეთ საშუალება, რომ დასაქმდნენ, მიიღონ მეტი შემოსავალი და ამით შეძლონ თუნდაც გაძვირებული საქონლის შეძენა, ეს უნდა იყოს ქვეყნის სტრატეგია", - ამბობს არჩვაძე.
"რუსთავი 2"-ის "კვირის გამოძიების" ჟურნალისტები "იბერიასა" და "პირველში" გადავიდნენ (რეზონანსი)
ავტ. თიკო ოსმანოვა

ტელეკომპანია "რუსთავი 2"-ს თანამშრომლები ნელ-ნელა ეცლება. ამჯერად არხი გამომძიებელმა ჟურნალისტმა აკაკი გოგიჩაიშვილმა დატოვა. იგი თვის ბოლოდან ბიზნეს და ეკონომიკურ სიახლეებს ტელეკომპანია "იბერიიდან" წაუძღვება, "კვირის გამოძიების" 5 ჟურნალისტი კი მუშაობას "ტვ პირველზე" გააგრძელებს.

აკაკი გოგიჩაიშვილის თქმით, შეთანხმება მიღწეულია და ახლა უკვე კონტრაქტის დადების დროა, რომელიც უახლოეს დღებში გაფორმდება.მისივე თქმით, ყოველდღიური ეკონომიკური სიახლეები არხზე თვის ბოლოდან დაიწყება და ეთერში შაბათ-კვირის გარდა ყოველდღე გავა.

"მოლაპარაკებები დასრულდა, თუმცა ოფიციალურად ხელშეკრულება ჯერ არ გამიფორმებია. ეკონომიკურ ყოველდღიურ გადაცემას წავიყვან თვის ბოლოდან. რაც შეეხება გუნდს, 7 ჟურნალისტი იყო ჩემს გუნდში, რომლებიც მანამდე დასაქმდნენ, ამიტომ ახალი გუნდით დავიწყებ გადაცემების მომზადებას", -  განმარტავს "რეზონანსთან" საუბარში გოგიჩაიშვილი.
რაც შეეხება გოგიჩაიშვილის გუნდს, "კვირის გამოძიების" 4 ჟურნალისტი: მარი როჭიკაშვილი, მეგი კავთუაშვილი, თამუნა დემეტრაშვილი და მაია ბიწაძე "ტვ პირველში" გიორგი ისაკაძის გუნდს შეურთდა.

"საუბარია გუნდზე, რომლის გამოცდილება ფასდაუდებელია. მათთან საუბარი ცოტა ხანი მიმდინარეობდა. ჩვენ შორის შეთანხმება მარტივად შედგა, მათი პროფესიონალიზმი ჩვენთვის ფასდაუდებელია. საწყის ეტაპზე მოხდება "ბიემჯის", როგორც მულტიპორტალის გაძლიერება ყველა მიმართულებით, თუმცა ცხადია, ყურადღების მიღმა არ დარჩება მათი პრაქტიკული გამოცდილება სატელევიზიო სფეროში. ჩვენთვის მთავარი იყო, რომ ვყოფილიყავით ერთად და აქედან გამომდინარე, მერე ერთობლივად გვეზრუნა სხვადასხვა პროექტზე.

"არ მინდა წინასწარ დავაანონსო, მაგრამ ყოველ სეზონზე ვცდილობთ, ახალი პროექტები დავდოთ, რაც გამოგვდის. 3 წლისთავზე ძალიან ბედნიერი ვარ, რომ ასეთი სერიოზული შევსება გვაქვს", - ამბობს  გიორგი ისაკაძე.
თანდათან ახალგაზრდების უმეტესობა ქვეყნიდან გაიხიზნება/ბოლო წლებში მიგრაციის სალდო ისევ მკვეთრად უარესდება (რეზონანსი)
ავტ. თამუნა მუკბანიანი

შრომითი მიგრაცია ის პრობლემაა, რომელიც საქართველოს გასული საუკუნის 90-იან წლებში მოპოვებული დამოუკიდებლობის პირველივე წლებიდან თან სდევს. ამგვარი მიგრაციის ძირითადი მიზეზი უმუშევრობაა, რომელიც დღემდე ყველაზე მნიშვნელოვან პრობლემად რჩება საქართველოში.

2012 წელს, ხელისუფლების ცვლილების შემდეგ, მიგრაციის სალდო მკვეთრად შემცირდა. 6 წლის წინათ მიგრაციის სალდო ყველაზე მეტი -21.5 იყო, ხოლო მომდევნო წელს მკვეთრად შემცირდა -2.6. ხალხში უკეთესი ცხოვრების იმედი გაჩნდა, რომელიც მალევე გაქარწყლდა და ამიტომაც 2016 წლიდან ეს არასასურველი მაჩვენებელი კვლავ იზრდება და ამჟამად -8.1-ის ტოლია.

დემოგრაფი ანზორ თოთაძე ამბობს, რომ მიგრაცია დემოგრაფიული კუთხით, საკმაოდ მძიმე შედეგის მომტანია ქვეყნისათვის, მით უფრო მაშინ, როცა იზრდება სიკვდილიანობა, მცირდება შობადობა, იზრდება განქორწინების რიცხვი. 
"მიგრაციის მზარდი ტენდენცია, პირველ რიგში, საშიშია დემოგრაფიული კუთხით, რადგან ქვეყნიდან გამსვლელებს შორის ყველაზე მეტი იმ ასაკის ადამიანია, რომლებმაც გენოფონდი უნდა შექმნან. სტატისტიკური მონაცემები რომ ვნახოთ, შემაშფოთებელია. იზრდება სიკვდილიანობა, მცირდება შობადობა. პარალელურად იზრდება განქორწინების რიცხვი. ამას, რა თქმა უნდა, მომავალში მოჰყვება შობადობის შემცირება. არასასურველ პროცესებს კიდევ უფრო აჩქარებს თავისუფალი მიმოსვლა ევროპასთან. ვიზალიბერალიზაციის პირობებში მარტივდება წასვლა და ასევე ფინანსურადაც უფრო იაფი ჯდება. ოფიციალური სტატისტიკით მხოლოდ სავიზო რეჟიმის დამრღვევთა რაოდენობა ვიცით, თუმცა ძალიან ბევრი ადამიანი მიდის, ევროკავშირის წევრი ქვეყნის მოქალაქესთან ფიქტიურად ქორწინდება და ლეგალურად იღებს ცხოვრებისა და მუშაობის უფლებას", - აცხადებს "ბიზნეს-რეზონანსთან" ანზორ თოთაძე.

 ახალი თაობა

 რატომ მოკლეს გენერალი სოსო ქუთათელაძე (ახალი თაობა)

ავტ. შორენა მარსაგიშვილი

 საქართველოში რთული კრიმინოგენული ვითარებაა. რაც 2018 წელი დაიწყო მკვლელობების, დაჭრის თუ დაყაჩაღების გარეშე არც ერთ დღეს არ ჩაუვლია.
 გუშინ 15 იანვარს, სამუშაო კაბინეტში პარლამენტის ყოფილი წევრი გენერალი სოსო ქუთათელაძე მოკლეს. ის რუსთავში ე. წ.  სტამბოლის ბაზრობის მეწილე იყო.
 ქუთათელაძე ბიძინა ივანიშვილთან დაახლოებულ პირად ითვლებოდა.  ცნობილია ისიც, რომ შევარდნაძის მმართველობის დროს ივანიშვილი აფინანსებდა საჩხერის სამთო-მსროლელთა ბატალიონს, რომლის მეთაურიც წლების მანძილზე სოსო ქუთათელაძე იყო. მათ ურთიერთობა 2011 წელს დაეძაბათ. ივანიშვილის პოლიტიკაში მოსვლის შემდეგ.  ივანიშვილის მხარეს ბევრი გადავიდა ქუთათელაძე, ისევ ნაციონალებში დარჩა, თუმცა მასზე ცუდად არასდროს საუბრობდა. მის მიმართ პრეტენზიები არც  ყოფილ პრემიერს გამოუხატავს.

 „ახალი თაობა“ წერს, რომ ქუთათელაძის ერთერთი მეგობრის ცნობით, გარდაცვლილი  გენერალი და ყოფილი პრემიერი 2წლის წინ შერიგდნენ. ხელისუფლების შეცვლის შემდეგ ქუთათელაძე ბიზნესში წავიდა.

 ლევან ჩაჩუა: „ოცნების“ მოსვლის შემდეგ ბანკების მოგება ასტრონომიულად გაიზარდა(ახალი თაობა)

ავტ. მარიამ მჭედლიშვილი

 ინტერვიუ ლევან ჩაჩუასთან („ქართული იდეა“)

 ლევან ჩაჩუა: “ოცნების“ მოსვლის შემდეგ ბანკების მოგება ასტრონომიულად გაიზარდა. 2012 წელს ანუ ‘ქართული ოცნების“ მოსვლამდე ამ სისტემაში მოგება 217 მილიონი იყო ხოლო 2017 წელს  მოგებამ 800 მილიონს გადააჭარბა.

 სააკაშვილის სისხლიანი რეჟიმი, რომელმაც მეც მაქცია პოლიტპატიმრად ხალხს ძარცვავდა, იჭერდა, ქონებას ართმევდა, ბოლოს სააკაშვილი თავისიანების დაჭერაზე გადავიდა. „ქართული ოცნება“ საკუთარ საზოგადოებას სხვანაირად აჩანაგებს. „ოცნებამ“ ფაქტობრივად მთელი საქართველო ჩადო ბანკებში. ხელისუფლებაში, ძირითადად, ბანკირები არიან. ქუმსიშვილმა ერთხელ პირდაპირ თქვა, ამ სფეროს წარმომადგენელი ვარ და ბანკების ინტერესებს ყოველთვის დავიცავო. ამას მარტო ქუმსიშვილი არ აკეთებს, სავალალო ისაა, რომ  ეს ხდება ჩვენი მოსახლეობის სიცოცხლისა და ჯანმრთელობის ხარჯზე.“

 ჯონდი ბაღათურია: „ნარკოპოლიტიკის კანოპროექტი ნარკოტიკების ვაჭრობას შეუწყობს ხელს“ (ახალი თაობა)

ავტ. ნონა ცაბაძე

 ინტერვიუ  ჯონდი ბაღათურიასთან

ჯონდი ბაღათურია ამბობს, რომ გადაწყვეტილება რომ პარლამენტში კანონპროექტის განხილვა და კენჭისყრა შეჩერდეს უკვე მიღებულია.
 ჯონდი ბაღათურია( ნარკოპოლიტიკის კანონპროექტის შესახებ): „ეს კანონპროექტი  დაწერილია და ლობირებულია ნარკომოვაჭრეთა საერთაშორისო სინდიკატის მიერ, რომელიც მიზნად ისახავს საქართველოს ახალგაზრდობის დაწამვლას ნარკოტიკებით და დაუსჯელ ვაჭრობას. აქ ლაპარაკი არ არის, მსუბუქ ნარკოტიკებზე. ნარკოტიკებით ვაჭრობაზეც კი არსებული კანონპროექტით  სასჯელი იცვლება. არსებული კანონით, ნარკოტიკებით ვაწრობა უვადო პატიმრობასაც კი ითვალისწინებს და კანონის და კანონის ავტორები გვთავაზობენ, რომ 3-დან 7 წლამდე შემცირდეს ნარკოტიკების მოვაჭრისთვის სასჯელი.“
 ჯაბა ჯიშკარიანი: „ოპოზიციის ნაწილის პოლიტიკური დღის წესრიგი არის ბოღმა“ (ახალი თაობა)

ავტ. ნათია ხურცილავა

 ინტერვიუ ჯაბა ჯიშკარიანთან

 ჯაბა ჯიშკარიანი მერიაში ხელფასების მომატების შესახებ: „გეუბნებით: არც ერთი თეთრით არ იგეგმება ხელფასების გაზრდა. შემიძლია გადმოგიგზავნოთ ხელფასების ნუსხა მათი(„ნაციონალების“) მმართველობის დროს მერიაში და შემიძლია  დღევანდელი ხელფასის ოდენობა გადმოგიგზავნოთ. ჩვენი მთავრობის მმართველობის დროს,  გნებავთ ნარმანიას დროს, გნებავთ კალაძის პერიოდში არსებული ხელფასები შევადაროთ მაშინდელ ხელფასებსა და  დანამატებს, ამით ყველაფერი იქნება ნათქვამი. ამიტომ  ვამბობ, რომ ეს არის საზოგადოების შეცდომაში შეყვანა“.
 ლაშა ჩხარტიშვილი: „ქართული ოცნება“ |“ნაციონალების“ გზას დაადგა (ახალი თაობა)

ავტ. შორენა მარსაგიშვილი

 ლაშა ჩხარტიშვილი: „არ ვიცი რა იქნება პანკისთან დაკავშირებით, მაგრამ ხელისუფლებას კარგად უნდა ახსოვდეს ერთი რამე- „ნაციონალური მოძრაობა“ ასეთ გახმაურებულ მკვლელობებს გადაყვა. ჩვენი საზოგადოება შეიძლება დუმს, მაგრამ ასეთ მკვლელობებს მაინც არ  პატიობს და თუ ოცნება არაფერს გამოასწორებს ნაციონალების ბედს გაიზიარებს... ახლა ყველანი დიდი ინტერესით ველოდებით პანკისის ამბის გამოძიებას. ხელისუფლება ამ სპეცრაზმელს არ უნდა გადაეფაროს და არც იმ ადამიანს ვინც ამ სპეცოპერაციას ხელმძღვანელობდა“.

 სად უნდა იყოს თბილისის რკინიგზა? დავა მერიასა და გენგემის ჯგუფს შორის (ახალი თაობა)

 შენიშვნათა ნაწილი, რომელიც თბილისის მერიას დედაქალაქის გენგეგმაზე მომუშავე ჯგუფთან აქვს შემოვლითი რკინიგზის  პროექტს ეხება. არქიტექტურის სამსახურის ვებ გვერდზე 15 იანვარს გამოქვეყნებულ შენიშვნათა ჩამონათვალში ნათქვამია, რომ „სითი ინსტიტუტის“ მიერ ქალაქის რკინიგზის სამგზავრო ხაზის გაუქმების და მისი გადატანის დადებითი შეფასება კვლევას არ ეფუძნება.

